
Síðsumarsýning  kynbótahrossa á Vesturlandi verður að Mið-Fossum, Borgarfirði dagana 7.-10. ágúst næstkomandi.

Tekið verður við skráningum hjá Búnaðarsamtökum Vesturlands dagana 
30.-31. júlí 2012 í síma 437-1215 frá kl. 08:00-16:00. Við skráningu þarf að koma fram: 

· IS númer, nafn og uppruni hrossa

· Nafn, kennitala og sími knapa 

· Nafn og kennitala greiðanda 

Sýningargjald á hvert hross er kr. 18.500.- fyrir fulldæmd hross en kr. 13.500.- fyrir hross sem aðeins er skráð í byggingardóm eða hæfileikadóm. Hafi hross verið fulldæmt á almanaksárinu getur eigandi valið að láta nýjasta byggingardóm úr fullum dómi standa við endursýningu.

Ef sýningin fyllist verður lokað fyrir skráningu (þó svo skráningafrestur sé ekki útrunninn) og hross tekin niður á biðlista.

Sýningargjöld skal greiða á reikning nr. 0354-26-100, kt.: 461288-1119. Ef greitt er í gegnum netbanka þarf að senda greiðslukvittun á netfangið bv@bondi.is. Nauðsynlegt er að fram komi nafn og númer hrossa sem greitt er fyrir. Ef ekki er greitt í gegnum netbanka, er mikilvægt að senda greiðslukvittun á faxnúmerið 437-2015. 

Endurgreiðsla á sýningargjöldum kemur aðeins til greina ef:


Látið er vita um forföll fyrir kl.16:00 síðasta virka dag fyrir sýningu sem er föstudagurinn 3. ágúst. 

· Slasist hross eftir það er hægt að framvísa læknisvottorði til að fá sýningargjaldið endurgreitt. 

Hafi greiðsla ekki borist fyrir lok dagsins 31. júlí 2012 verður viðkomandi hross ekki skráð á sýninguna. Eftir þann dag verður byrjað að taka inn hross af biðlista.

Við skráningu þurfa eftirfarandi atriði að vera í lagi:

· Öll hross sem koma til kynbótadóms skulu vera grunnskráð í WorldFeng og           

einstaklingsmerkt með örmerki.

· Allir stóðhestar sem koma til dóms skulu vera DNA-greindir svo og foreldrar
þeirra, s.s. þess er krafist að allir stóðhestar hafi sannað ætterni.

· Úr stóðhestum 5 vetra og eldri þarf að hafa verið tekið blóðsýni. 

· Röntgenmyndir þurfa að hafa verið teknar af hæklum allra stóðhesta sem náð 

hafa fimm vetra aldri. Hestur hlýtur ekki dóm nema myndataka hafi farið fram og niðurstöður liggi fyrir í Worldfeng.

· Hófar mega ekki vera lengri en 9,0 cm. Undantekningar frá þessari reglu má gera þegar hæð á herðar mælist 137-144 cm, mælt með stangarmáli, en þá má hóflengd vera allt að 9,5 cm og ef hæðin er 145 cm eða meira má hóflengdin vera allt að 10,0 cm. Ekki má muna meira en  2 cm á lengd fram- og afturhófa.

· Hámarksþykkt skeifna er 8 mm og hámarksbreidd 23 mm. Sama breidd skal vera á fram- og afturfótaskeifum en mest má muna 2 mm í þykkt. Skeifurnar skulu vera samstæðar og úr samskonar efni. 

Vel getur verið að það þurfi að fækka eða fjölga dögum þegar ljóst er hversu mörg hross eru skráð á sýninguna.

Knapar og hrossaeigendur eru hvattir til að kynna sér reglurnar um kynbótasýningar í heild á heimasíðu Bændasamtaka Íslands www.bondi.is.

Sauðfjárrækt - vorbókaskil

Skila þarf voruppgjöri til BÍ eða BV fyrir 20. ágúst nk. Bændur eru hvattir til að skila voruppgjörinu sem fyrst meðan sauðburðurinn er enn í fersku minni og til að fá haustbókina tímanlega.

Vansköpuð lömb

Á hverju vori fæðast einhver lömb vansköpuð og í flestum tilfellum er vansköpunin háð tilviljunum. Ef hins vegar fæðast fleiri en 2-3 vansköpuð lömb undan sama hrútnum þarf að hafa varan á. Ef vansköpuð lömb hafa fæðst undan sæðingahrútum er mikilvægt að tilkynna það til BV eða BÍ ásamt lýsingu á vansköpuninni.

Sauðfjársæðingar, fangskráning 

Nánast allar sæðingar á síðasta ári hafa verið skráðar beint inn í www.fjarvis.is og eru því aðgengilegar þar undir liðnum „Sæðingayfirlit“. Bændur eiga hinsvegar að skrá fang á ærnar samkvæmt venju hvort sem er á tölvutæku formi eða í bækur. Að loknu voruppgjöri skýrsluhaldsins er hægt að bera saman skráðar sæðingar og raunverulegan árangur. 

Eingöngu þeir sem standa utan skýrsluhalds þurfa að skila upplýsingum um árangur sæðinganna til BV. 

Við fangskráningu áa í fjarvis.is kemur fram valgluggi með öllum notuðum sæðingahrútum og dagsetning sæðinga. Ef valinn er hrútur ákveðinn dag, þá birtast ærnar (í glugganum) sem voru sæddar með viðkomandi hrút þann dag. Þær ær sem hafa haldið eru síðan valdar og skráð sæðing er þar með orðin staðfest fang.

Brúsar og glös
Þeir sem enn hafa ekki skilað brúsum og glösum sem notuð voru við sæðingarnar sl. haust eru beðnir að senda hvoru tveggja sem fyrst til baka til BV.
Umsóknir um leyfi til flutnings líflamba milli varnarhólfa
Þeir sem sækja um leyfi til að flytja líflömb milli varnarhólfa skulu sækja um það til Matvælastofnunar fyrir 1. júlí á sérstökum eyðublöðum sem er að finna á heimasíðu stofnunarinnar www.mast.is. Umsóknum skal svarað fyrir 1. ágúst. Æskilegt er að kynna sér reglugerð nr. 550/2008 um flutning líflamba milli landsvæða.
Heyefnagreiningar 2012 

Við viljum minna bændur á að taka heysýni í sumar til að átta sig á efnainnihaldi fóðurs og gera áætlanir fyrir komandi vetur í samræmi við það. Mikilvægt er að sýnin séu vel tekin til að þau gefi góða mynd af því fóðri sem á að gefa á komandi innistöðutímabili. 

Ef tekin eru hirðingarsýni er best að taka þau á nokkrum stöðum á spildunni og blanda þeim svo saman í eitt sýni. Nægilegt er að sýnin séu um 0,3 til 0,5 kg. Ef ákveðið er að taka verkuð sýni (sem gefur betri mynd og er sérstaklega nauðsynlegt í votverkuðu heyi) skal það gert 6-8 vikum eftir að rúllurnar hafa verið plastaðar eða fóðrinu hefur verið komið fyrir í stæðu. Þegar tekin eru sýni úr rúllum/stórböggum er oftast nauðsynlegt að gata 2-3 rúllur af sömu spildu eða svipuðum spildum og búa til eitt sýni. Forsendan er auðvitað sú að rúllurnar/stórbaggarnir séu vel merktir! Búnaðarsamtök Vesturlands geta útvegað sýnatökubora fyrir þá sem á þurfa að halda.

Sýnin þurfa að vera vel merkt og mega ekki þorna. Koma skal sýnunum í frysti sem fyrst í vel lokuðum sterkum plastpokum þar til að þau fara í efnagreiningu. Gott er að afhenda sýnin við fyrsta tækifæri og senda sýnin frekar í tvennu lagi til að dreifa álagstímanum. Verð og afgreiðslutími fyrir heyefnagreiningar hjá LbhÍ mun verða birt í Bændablaðinu á næstunni. LbhÍ getur afgreitt fulla NorFor greiningu og er því ekki lengur nauðsynlegt að senda þau sýni úr landi. Hinsvegar stendur til boða að senda sýnin í efnagreiningu til Hollands í gegnum Lífland (hærra gjald fyrir efnagreininguna en afgreiðslutíminn er mun styttri).

Fylgiseðlar með upplýsingum um sýnin þurfa að fylgja hverju sýni og má nálgast þá á heimasíðu BV www.buvest.is undir liðnum eyðublöð. Taka skal fram að niðurstöður heyefnagreininga munu birtast á www.jörð.is og því verða sýnin að vera merkt með sama spildunúmeri og er á túnakortunum. 

Þeir bændur sem óska eftir að fá NorFor fóðuráætlun í haust eru beðnir um að láta fylgja sýnunum sérstakan fylgiseðil vegna NorFor efnagreiningarinnar sem einnig má finna á heimasíðu BV. 

Frekari upplýsingar er hægt að fá hjá Lenu hjá Búnaðarsamtökum Vesturlands í síma 437-1215 eða með tölvupósti á netfangið lr@bondi.is.
Jarðabætur 2012 

Á heimasíðu Bændasamtaka Íslands, www.bondi.is, hægra megin á síðu er flipi: Jarðbótastyrkir- sækja um. Þar má finna reglur um styrki til jarðræktar ásamt umsóknareyðublaði sem hægt er að prenta út og senda til skrifstofu BV á Hvanneyri. Frá og með 1. júlí munu bændur geta sótt um jarðabótastyrk rafrænt á sínum aðgangi á Bændatorginu. Umsóknafrestur er til 10. september. Bændur sem stunda einhverskonar ræktun á korni, grænfóðri eða eru að endurrækta/nýrækta tún eru hvattir til að sækja um styrk. Sækja þarf um á kennitölu rekstareiningar þar sem búnaðargjaldsskyld framleiðsla er stunduð.

Nú er gerð ríkari krafa um að með umsókn vegna jarðabóta skuli fylgja túnkort af ræktarlandinu eða það sé aðgengilegt hjá viðkomandi ráðunautaþjónustu (t.d. í gegnum Jörð.is).  Eins og fram kemur á eyðublaði þarf umsækjandi að tiltaka númer á spildum og stærðir. Það er á ábyrgð umsækjanda að kanna hvort afrit af túnakorti sé til á skrifstofu BV ef það er ekki á jörð.is. Einnig eru bændur hvattir til að tilgreina tegund ræktunar og yrkja sem sáð er, upplýsingar þessar verða svo aðgengilegar á jörð.is. 

Framlag á hektara fyrir hvert bú ræðst af umfangi ræktunar. Á síðasta ári reyndist framlag á ha. vera 13.050 kr. að 20 hektara ræktun og 8.700 kr. á hektara umfram 20 hektara ræktun. Enginn styrkur var á ræktun umfram 40 ha.
Túnakortagerð BV 

Túnakort eða góð vitneskja um túnastærðir er grundvallaratriði og undirstaða ræktunarstarfsins. Túnakort eru nú með nýrri tækni teiknuð beint inn á miðlægan kortagrunn og birtast síðan á jörð.is sem bændur fá aðgang að hjá BÍ. Skilyrði úttektar og styrkja í jarðrækt er að hafa túnakort.

Túnakortin eru ávallt teiknuð inn á nýjustu myndirnar sem til eru af viðkomandi jörð. Nú í vor kom inn mikið af nýjum myndum af Vestfjörðum og það sem á vantaði að mestu frá Snæfellsnesi og viðbót við Borgarfjörð. Mikið kom inn af nýjum myndum af Vesturlandi sem teknar voru árin 2009 og 2010. 

Nánari upplýsingar um túnakortagerð og/eða jörð.is gefur Sigurður Jarlsson hjá BV í síma 
437-1215 eða með tölvupósti á netfangið sj@bondi.is.

Sumarlokun BV

Skrifstofu Búnaðarsamtaka Vesturlands verður lokað mánudaginn 9. júlí og opnar aftur mánudaginn 30. júlí. 

Sæðingarmenn munu þó vera á vaktinni og minnum við bændur á að hringja fyrir tilskilinn tíma til að panta sæðingar.

